
МОНГОЛ УЛСЫН ШИНЖЛЭХ УХААНЫ АКАДЕМИЙН
ТҮҮХ, УГСААТНЫ ЗҮЙН ХҮРЭЭЛЭНГИЙН ЗАХИРАЛ

Ц. ЦЭРЭНДОРЖИЙН МЭНДЧИЛГЭЭ

ЭРХЭМ ХҮНДЭТ ЗОЧИД ОО!
ЭРХЭМ ХҮНДЭТ ЭРДЭМТЭН СУДЛААЧИД АА!

Та бүхний энэ өглөөний амгаланг айлтган мэндчилье.
Монгол Улсын ШУА-ийн Түүх, угсаатны зүйн хүрээлэн, Оросын 

ШУА-ийн Дорно дахины гар бичмэлийн хүрээлэн, Олон улсын Монгол 
судлалын холбоо хамтран “Монголчуудын соёлын өв: гар бичмэл ба 
архивын баримтын цуглуулга” сэдэвт олон улсын эрдэм шинжилгээний 
хурлыг зохион байгуулдаг болсноос хойш энэ удаад 6 дахь удаагийн 
хурлыг зохион байгуулж байна.

Аливаа эрдэм шинжилгээний судалгааны тулгуур бол эх 
хэрэглэгдэхүүн байдаг билээ. Тэр дундаа түүх, хэл, уран зохиол зэрэг 
хүмүүнлэгийн ухааны салбарын эх хэрэглэгдэхүүн нь архивын баримт, 
гар бичмэл байдаг учиртай. Түүнгүйгээр шинэ судалгаа явуулах 
боломжгүй, зүйрлэн хэлбэл мод, чулуу, тоосгогүйгээр байшин барих, 
торго дурдан, бөс даавуугүйгээр хувцас оёхтой агаар нэгэн билээ. 

Тиймээс шинэ баримт, эх хэрэглэгдэхүүнийг нээн илрүүлэх, түүндээ 
тулгуурлан судалгаа явуулах нь эрдэмтэн судлаачдын мөрөөдөл төдийгүй 
үндсэн үүргийн нэг юм. 

Монголын түүх, соёл бол монголчууд дэлхийн хоёр том иргэншлийн 
нэг болох нүүдлийн соёл иргэншлийн том төлөөлөгч, түүхэндээ хэд 
хэдэн удаа дэлхий болон бүс нутгийн хэмжээний эзэнт гүрэн байгуулж, 
хүчирхэгжин мандаж явсан үндэстний хувьд, зөвхөн өнөөгийн Монгол 
Улсын нутаг дэвсгэрээр хязгаарлагдахгүй, дэлхийн олон орны нутаг 
дэвсгэрт өв соёл нь үлдэн хоцорч, даян дэлхийн эрдэмтэн мэргэдийн 
анхаарлыг татдаг онцлогтой. 

Монголчуудын түүх, соёлын өвийг шинжлэн судлах, хадгалан 
хамгаалах явдал бол зөвхөн Монгол Улсын монголчууд төдийгүй, монгол 
өв соёлыг тээж яваа нийт монгол туургатан хийгээд Монголын түүх, 
соёлын өвийг уламжлан хадгалж буй улс орнуудын ард түмэнд хүн 
төрөлхтөний нэрийн өмнөөс ногдсон ариун үүрэг хэмээн хэлж болно. 
Мэдээж хэрэг, энэхүү үйлсийг монгол туургатны гал голомт болсон 

Монгол Улс оройлон удирдаж, зааж чиглүүлэх ёстой, энэ нь Монголын 
төр засаг, ард түмний үүрэг мөн. Энэхүү үүргийнхээ хүрээнд Монгол 
Улсын ШУА-ийн Түүх, угсаатны зүйн хүрээлэн нь Монгол Улсын 
Ерөнхийлөгчийн дэмжлэг дор Олон улсын Монгол судлалын холбоо 
хийгээд Оросын ШУА-ийн Дорно дахины гар бичмэлийн хүрээлэнтэй 
хамтран энэхүү цуврал эрдэм шинжилгээний хурлыг зохион байгуулдаг 
уламжлалтай агаад энэхүү хурал эдүгээ Монголын түүх, хэл, соёлыг 
шинжлэн судалдаг эрдэмтэн судлаачдын цуглардаг эрдмийн чуулган 
болж хэвшин тогтжээ. 

Оросын Холбооны Улс бол дэлхийн Монгол судлалын эртний 
уламжлал, бат суурь бүхий нэгэн томоохон төв төдийгүй монголчуудын 
баялаг өв соёлыг хадгалж буй нэг том эрдэнэсийн сан билээ. Тус улсын 
архив, музейнүүдэд хадгалагдаж буй ховор чухаг эх сурвалж, баримтууд 
эрдэмтэн судлаачдын хүчээр дэлхийн шинжлэх ухааны эргэлтэд орж, 
эрдэм шинжилгээний эх хэрэглэгдэхүүн болсоор ирсэн түүхтэй бөгөөд 
цаашид ч шинжлэн судлах зүйл асар их байна. Тиймээс Монгол, Оросын 
эрдэм шинжилгээний байгууллага, Олон улсын Монгол судлалын 
холбоотой хамтран энэ хурлыг зохион байгуулдаг нь дэлхийн Монгол 
судлалын байгууллагуудын хамтын ажиллагааны нэг сайхан жишээ 
болж чадсан агаад зөвхөн манай хоёр улс төдийгүй дэлхий даяар тархсан 
монгол өв, соёлыг танилцуулдаг эрдэмтэн судлаачид учран золгож, 
судалгаа шинжилгээнийхээ үр дүн, арга туршлагаа солилцдог, хүсэн 
хүлээдэг уулзалт болж чадсан хэмээн нүүр бардам хэлж болно.

Өмнөх хурлуудад нэгэнт хэвшин тогтсончлон, энэ удаагийн хуралд 
ч бас дэлхийн монгол судлалын тэргүүлэх эрдэмтэд, залуу монгол 
судлаачид олноор оролцож, өргөн цар хүрээтэй асуудлыг хэлэлцүүлэхээр 
төлөвлөж байна. Эдгээр илтгэлүүд нь монгол судлалын салбарт шинэ эх 
хэрэглэгдэхүүнийг танилцуулаад зогсохгүй, шинэлэг бөгөөд сонирхолтой 
мэдлэг бий болгоно гэдэгт итгэл төгс байна.

Энэ удаагийн хурлаар дэвшүүлэн гаргах эрдэм шинжилгээний шинэ 
санал, таамаглалууд Монголын түүх, хэл, соёлын судалгааны цаашдын 
хөгжил, чиг хандлагыг шинэ төвшинд гаргана хэмээн найдаж байна.

Дэлхий нийтийг хамарсан цар тахлын хүнд үед ч энэ хурал 
тасалдаагүй бөгөөд энэ удаагийн хурал нь удаан хугацаанд уулзалдаагүй 
номын садан гадаад, дотоодын эрдэмтэн судлаачид нүүр учран золгох 
завшаан болно гэдэгт итгэлтэй байна.

Аливаа ажил олон хүний тус дэмээр бүтдэг учиртай. Уламжлалт 
эрдэм шинжилгээний хурлыг зохион байгуулах үйлсэд хичээн зүтгэсэн, 

мөн дэмжлэг туслалцаа үзүүлсэн холбогдох байгууллагууд, тэдгээрийн 
удирдлага, эрдэмтэн судлаачид, илтгэгчдэд гүн талархал дэвшүүлж, 
хурлын үйл ажиллагаанд амжилт хүсэн ерөөе.

Анхаарлаа хандуулж сонссон Та бүхэнд баярлалаа.

